
Abstrak: 

Program berkonsepkan pembelajaran dan pengajaran al-Quran menerusi media baharu mula 

mendapat tempat khususnya selepas tahun 2020 yang lalu. Ia bermula dengan pengenalan 

program My Quran Time yang dilancarkan oleh media penyiaran TV al-Hijrah dengan 

kerjasama pihak Yayasan Warisan Ummah Ikhlas dan pihak Karangkraf bagi mengisi 

pengisian bermanfaat dalam tempoh Perintah Kawalan Pergerakan yang dikuatkuasakan akibat 

wabak COVID-19 yang melanda dunia. Sambutan yang diterima sangat menggalakkan 

sehingga jumlah tontonan mencecah jutaan penonton. Selepas daripada penganjuran program 

tersebut, TV al-Hijrah mengorak langkah melancarkan sebuah program baharu di bawah 

kendaliannya sepenuhnya iaitu Quran@114 yang berobjektifkan memberikan pengenalan dan 

sinopsis atau ringkasan bagi surah-surah yang terkandung dalam al-Quran di samping 

membawakan pelajaran-pelajaran yang penting daripada surah-surah yang dibincangkan. 

Pengenalan kepada program baharu di Tval-Hijrah ini dilihat satu revolusi dalam pembelajaran 

dan pengajaran al-Quran abad ke-21 dari sudut kandungan, persembahan dan penerimaan 

masyarakat terhadap program-program yang bertemakan pembelajaran dan pengajaran al-

Quran. Justeru kertas kerja ini disediakan bagi memberikan justifikasi terhadap penyataan 

bahawa program ini adalah suatu revolusi dalam pembelajaran dan pengajaran al-Quran abad 

ke-21. 

Kata kunci: quran, media, tvalhijrah, quran@114 

 

Pendahuluan: 

Program-program televisyen yang bertemakan pengisian al-Quran sememangnya telah pun 

wujud dan mendapat penerimaan daripada masyarakat di Malaysia sekian lama. Antara yang 

menjadi kebiasaan masyarakat iaitu siaran langsung Majlis Tilawah al-Quran Peringkat 

Kebangsaan dan Antarabangsa diikut Majlis Hafazan al-Quran Peringkat Kebangsaan dan 

Antarabangsa. Selain itu, terdapat juga sesi pembelajaran Tajwid al-Quran yang dikendalikan 

oleh Tan Sri Hassan Azhari yang berlangsung sekian lama mengisi waktu petang hari setiap 

hari.  Program-program sebegini kemudian dikembangkan dengan munculnya program-

program berbentuk program realiti seperti Akademi al-Quran, Akademi Qurra’ selain Pentas 

Imam Muda dan Pencetus Ummah yang memasukkan elemen pengisian al-Quran sebagai 

sebahagian elemen persembahan dalam program-program tersebut. Penawaran program-

program sebegini terus mendapat tempat dalam masyarakat, membuatkan penawarannya 

berkembang daripada satu stesyen penyiaran sahaja (TV1) kepada penyertaan beberapa stesyen 

penyiaran yang lain turut menampilkan program-program yang bertemakan pengisian al-Quran 

seperti TV3, TV9, TV al-Hijrah. Keterlibatan media penyiaran dalam usaha sebegini memberi 

impak yang besar terhadap usaha dakwah dalam negara kita.1261 Ia turut memberikan impak 

khususnya dalam penerapan nilai-nilai Islam ke dalam masyarakat dengan lebih meluas 

menerusi pendidikan yang terfokus.1262 

 

1.0: Program-program Keilmuan di TV al-Hijrah 

TV al-Hijrah sememangnya terkenal sebagai sebuah televisyen yang mengetengahkan 

pendekatan agama Islam dalam sebaran medianya.1263 Setiap program yang ditayangkan di 

stesyen televisyen ini memenuhi piawaian patuh syariah sebagai elemen utama penyiarannya. 

Ia juga turut giat dalam mempromosikan pelbagai cabang keilmuan Islam dalam pelbagai slot 

siarannya. Antara siaran-siaran yang memberikan pengisian keilmuan dalam pelbagai cabang 

disiplin ilmu Islam antaranya rancangan Assalamualaikum, Waalaikum salam, Cinta Ilmu, dan 

lain-lain lagi. Sumbangan TV al-Hijrah daripada aspek ini telah mendapat pengiktirafan 

pelbagai pihak antaranya Anugerah ‘No.1 Asean Most Promising Islamic TV Station 2022, 

Anugerah ‘Asia Excellence In Islamic & Multicultural Broadcasting’, Anugerah Seri Angkasa 

2022 (ASA 2022) bagi Rancangan Agama TV Terbaik, Rancangan Realiti TV Terbaik, 

Rancangan Kanak-Kanak TV Terbaik. 

 

2.0: Program-program Bertemakan Pembelajaran dan Pengajaran al-Quran di TV al-

Hijrah 

Apa yang diketahui salah satu daripada tuntutan pembelajaran dan pengajaran al-Quran sejak 

zaman berzaman selain daripada tuntutan pembacaan al-Quran ialah mentadabburkan ayat-

ayatnya. Ia datang daripada perintah Allah SWT seperti firmanNya dalam surah al-Nisa dan 

Muhammad:  

 وَلَوۡ كَانَ مِنۡ عِندِ غَيۡرِ ٱللََِّّ لَوَجَدُواْ فِيهِ ٱخۡتِلَٰف
 ٨٢كَثِيرا  اأفََلَا يَ تَدَب َّرُونَ ٱلۡقُرۡءَانََۚ

 
1261 bin Borham, Abd. (2018). Media Baharu dan Impak Terhadap Dakwah. Sains Humanika. 10. 

10.11113/sh.v10n3-4.1538. 

Proceedings of the 9th International Conference on Quran as Foundation of Civilization (SWAT 2023) 
FPQS, Universiti Sains Islam Malaysia, 4-5 October 2023 

731 

 

Patutkah mereka (bersikap demikian), tidak mahu memikirkan isi Al-Quran? 

Kata Ibn Kathir RH: Allah berfirman, memerintahkan kepada mereka untuk merenungi al-

Quran, serta melarang mereka berpaling darinya dan dari memahami maknanya yang muhkam 

(jelas) serta lafaz-lafaz-Nya yang mencapai makna yang dimaksudkan. 

Tadabbur al-Quran memberikan faedah yang banyak dalam kehidupan seorang muslim. Antara 

implikasinya ialah berupaya membentuk insan berkualiti dari sudut akhlaq dan 

keperibadian1264 di samping turut memberi kesan ke atas spiritual, 1265 fikiran dan emosi1266 

manusia. 

Pelbagai program bertemakan kitab suci al-Quran mula ditayangkan di TV al-Hijrah. Program-

program tersebut ialah Quran@114, Akademi Qurra’, Qawiy Wuz Here, Assalamualaikum An-

Nisa’ dan Kembara Mahsyar.1267 

Namun, bagi menyahut perintah Allah SWT agar kita mentadabburkan ayat-ayat yang 

terkandung dalam firman-Nya, program-program berkonsepkan pembelajaran dan pengajaran 

al-Quran bagi tujuan menambah kefahaman terhadap isi kandungan al-Quran ini dilihat mula 

muncul secara terfokus sejak tahun 2020 yang lalu. Ia bermula dengan pengenalan program 

My Quran Time yang dilancarkan oleh media penyiaran TV al-Hijrah bagi mengisi pengisian 

bermanfaat dalam tempoh Perintah Kawalan Pergerakan yang dikuatkuasakan akibat wabak 

COVID-19 yang melanda dunia. Sambutan yang diterima sangat menggalakkan sehingga 

jumlah tontonannya mencecah jutaan penonton. Namun program tersebut bukanlah program di 

bawah kendalian TV al-Hijrah sepenuhnya sebaliknya ia adalah hasil kerjasama TV al-Hijrah 

dengan pihak Yayasan Warisan Ummah Ikhlas dan pihak Karangkraf.  

 

3.0: Quran@114 di TV al-Hijrah. 

TV al-Hijrah mula melancarkan sebuah program baharu berkonsepkan pembelajaran dan 

pengajaran al-Quran secara terfokus di bawah kendaliannya secara sepenuhnya iaitu 

Quran@114 yang berobjektifkan memberikan input biografi surah sebagai pengenalan awal 

terhadap surah-surah yang terkandung dalam al-Quran di samping membawakan pelajaran-

pelajaran yang penting daripada surah-surah yang dibincangkan secara ringkas. Program ini 

telah dilancarkan pada 1 Januari 2023 dan mula bersiaran pada 1 Ramadhan 1444H. Ia bermula 

dengan musim pertama yang menghidangkan di sepanjang bulan Ramadhan tersebut biografi 

 
1264 Rohana Binti Zakaria, Dr.Zikmal Fuad, Mohd Nur Adzam Rasdi. (2014). Implikasi Tadabbur Al-Quran 

Dalam Pembentukan Insan Yang Berkualiti Di Sudut Akhlak, E-Proceeding International Conference on 

Postgraduate Research 2014 (ICPR 2014), KUIS, p. 263-268. 
1265 Rohana Zakaria, Fatin Nazmin Mansor, Khairul Anuar Mohamad. (2017). Tadabbur Al-Quran: Implikasinya 

Dalam Meningkatkan Spiritual Pembaca Al-Quran, Journal KUIS, p. 57-71. Retrieved at: 

http://journal.kuis.edu.my/qiraat/wp-content/uploads/2018/05/jurnal-57-71.pdf  
1266 Noornajihan Jaafar & Nuraini Ilyas. (2020). Tadabbur al-Quran dan implikasinya terhadap kesejahteraan 

fikiran serta emosi dalam situasi perintah kawalan pergerakan. E-Prceeding: Seminar Antarabangsa Islam dan 

Sains (SAIS2020). USIM. 15 Oktober 2020, p. 99-113. 
1267 LIhat pautan berita Bebas News bertarikh 18 Januari 2023 di laman sesawang 

tentang surah-surah al-Quran dan sinopsis ringkas tentangnya. Kemudian ia diikuti dengan 

musim kedua yang membawakan pendekatan tematik dalam perkongsiannya terhadap surah-

surah dan ayat-ayat yang dikongsikan bagi membawakan renungan terhadap isi kandungan al-

Quran secara bertema. Pengenalan kepada program baharu ini di TV al-Hijrah ini dilihat satu 

revolusi dalam pembelajaran dan pengajaran al-Quran abad ke-21 dari sudut kandungan, 

persembahan dan penerimaan masyarakat terhadap program-program yang bertemakan 

pembelajaran dan pengajaran al-Quran.  

Program ini merupakan cetusan idea daripada pihak TV al-Hijrah sendiri bagi menyemarakkan 

lagi program-program al-Quran di stesyen televisyen di bawah kendaliannya secara 

sepenuhnya khususnya berkaitan dengan sesi tadabbur al-Quran.  

 

4.0: Revolusi Pembelajaran dan Pengajaran Quran di Quran@114. 

Sememangnya pogram-program yang berkonsepkan pembelajaran dan pengajaran al-Quran 

memerlukan sentuhan-sentuhan baharu yang memberikan kesegaran dan pembaharuan dari 

segi kandungan dan persembahan. Ini juga penting bagi menarik minat penonton-penonton 

yang kebanyakannya adalah daripada kalangan generasi millenia dan ke atas.1268  

Justeru, tatkala program ini ingin dilancarkan di TV al-Hijrah, program yang berkonsepkan 

pembelajaran dan pengajaran al-Quran ini mengetengahkan elemen pembaharuan terhadap isi 

kandungan, pendekatan dan persembahananya. Perkara-perkara tersebut disimpulkan berlaku 

pada perkara-perkara berikut:  

1. Kerjasama Akademik 

Bagi program Quran@114, pihak TV al-Hijrah mengambil pendekatan berani untuk 

melibatkan pihak yang berkepakaran khusus dalam kandungan yang ingin dibangunkan 

dan dipersembahkan.  

Pihak Fakulti Pengajian Quran dan Sunnah yang diketuai oleh Prof. Madya Ahmad 

Sanusi bin Azmi dan Dr Muhammad Arif bin Musa, dijemput untuk menyertai 

perbincangan awal bagi menerbitkan program ini, dan kemudiannya diberikan 

kepercayaan oleh pihak TV al-Hijrah menerusi geran yang dikeluarkan oleh mereka 

bagi menjadi penyedia kandungan Quran@114 untuk diterbitkan di TV al-Hijrah.  

 

2. Keterlibatan Pakar-pakar Bidang Pengkhususan 

Selain dua ketua yang dipilih menerajui kumpulan akademik yang menyediakan 

kandungan, seramai 12 pakar-pakar pelbagai kepakaran bidang  al-Quran telah 

dijemput sebagai ahli kumpulan penyedia kandungan Quran@114. Kesemua mereka 

merupakan ahli akademik khususnya dalam bidang kepakaran pengajian al-Quran dan 

hadis. Kesemua ahli yang terlibat diberikan maklumat yang menyeluruh berkenaan 

program Quran@114 ini di samping garis panduan penulisan dalam bengkel 

penyediaan kandungan bagi program ini demi memastikan keperluan dalam penyediaan 

kandungan bagi program difahami oleh setiap ahli seterusnya membentuk keseragaman 

dalam penyediaan kandungan. 

 
1268 Wahab, Juliana. (2017). p. 452. 

3. Tujahan Kandungan Yang Sistematik 

Hasil perbincangan yang dicapai dalam bengkel penyediaan isi kandungan 

Quran@114, satu bentuk tujahan kandungan dicadangkan dijadikan teras kandungan 

untuk disampaikan dalam siaran Quran@114. Musim pertama, tumpuan diberikan 

terhadap pengenalan surah-surah al-Quran dari segi nama surah, turutan dalam al-

Quran dan penurunan, sebab turun surah, dan isi kandungan utama dalam surah-surah 

tersebut. Pengisian sampingan pula diselitkan pelajaran ringkas berkenaan tajwid dan 

tarannum bagi ayat-ayat pilihan.  

Manakala musim kedua pula mengetengahkan fokus yang lebih khusus berkaitan 

kandungan yang dikongsikan dalam siaran tersebut. 4 teras utama kandungan bagi 

musim kedua ini ialah: 

i. Tafsiran Umum bagi ayat-ayat mengikut kelompok ayat tertentu dalam sesebuah 

surah. Ia bertujuan mengetengahkan tema-tema yang terkandung dalam sesebuah 

surah menerusi plot-plot ayat mengikut turutannya dalam sesebuah surah. 

ii. Perincian Perbincangan Kefahaman Menerusi Ayat-ayat Pilihan. Ia bertujuan 

menambahkan kefahaman bagi mana-mana ayat yang memerlukan perbincangan 

lebih mendalam daripada tema-tema yang telah disenaraikan dalam tema tafsiran 

umum yang lalu.  

iii. Renungan Ayat. Ia bagi memberikan penekanan terhadap slot tadabbur ayat-ayat 

pilihan yang mampu memberikan impak dalam kehidupan seharian khususnya dari 

sudut spiritual atau kejiwaan. Slot ini penting bagi menampil keindahan al-Quran 

dan kemukjizatannya yang sentiasa relevan dalam kehidupan masyarakat zaman 

berzaman. 

iv. Aplikasi Ayat. Slot ini bagi menyediakan cadangan pelan tindakan daripada 

kefahaman yang telah dikongsikan bagi tiga slot yang lalu agar membentuk 

tindakan yang bersesuaian dengan suluhan wahyu.  

 

4. Pengarahan Persembahan Yang Selari Dengan Kandungan 

Pengarahan persembahan dalam program ini dipastikan selari dengan objektif 

kandungan yang disediakan. Ia tidak diserahkan kepada olahan pentadabbur semata-

mata, sebaliknya setiap olahannya dikawal dengan tujahan isi kandungan yang telah 

disediakan oleh pakar-pakar. Ia bagi mengelakkan perbincangan menjadi tidak terkawal 

sehingga memungkinkan ia terkeluar dari topik perbincangan yang sebenar. Lantaran 

itu, pengarah penyiaran dan penerbitan akan memastikan setiap slot yang dirakam dan 

disiarkan memenuhi komponen slot-slot yang disediakan oleh pakar-pakar isi 

kandungan sebelumnya. 

Selain itu juga, program ini menampilkan pentadabbur yang berbilang bagi 

memberikan peluang setiap pentadabbur melakukan persediaan dan ulangkaji yang 

mencukupi bagi setiap sesi tersebut. Ini penting kerana setiap slot memerlukan tenaga 

dan kesegaran yang tinggi daripada setiap pentadabbur agar ia turut memberikan impak 

kepada penonton selain kekuatan isi kandungan yang disediakan. 

 

5. Penerimaan Masyarakat 

Setakat ini tiada kajian khusus berkenaan penerimaan masyarakat terhadap program 

Quran@114 di TV al-Hijrah. Namun menerusi rating jumlah tontonan bagi tempoh 

Januari sehingga Jun 2023 sahaja yang dikongsikan oleh pihak TV al-Hijrah, ia telah 

mencecah 4.6 juta penonton. Jumlah ini merupakan satu jumlah tontonan yang tinggi 

jika dibandingkan program-program seumpamanya bagi tempoh siaran yang sama. Ini 

dapat dijadikan ukuran umum bagi penerimaan masyarakat. 

 

 
 

Gambar 1: Tangkap Layar Iklan Penghargaan TV al-Hijrah Buat Penonton 

Quran@114 

 

Selain itu, pihak penyedia kandungan Quran@114 dan pihak TV al-Hijrah banyak 

menerima komentar-komentar positif di setiap siaran Quran@114 dan tidak pernah 

menerima maklum balas yang negatif terhadap kandungan yang disediakan. Ini turut 

dijadikan sebagai kayu ukur penerimaan yang baik dari segi kandungan yang 

disediakan selain persembahan kandungan oleh setiap pentadabbur.  

 

5.0 Kesimpulan 

Quran@114 merupakan suatu revolusi baharu dalam pembelajaran dan pengajaran al-Quran 

abad ke 21. Ia bukan suatu bentuk persaingan terhadap  program-program sedia ada, sebaliknya 

ia sebagai pelengkap yang memberikan lebih variasi dalam program-program al-Quran sedia 

ada di media-media penyiaran. Justeru, usaha sebegini seharusnya disambut dengan penyertaan 

lebih banyak pihak yang menawarkan pengisian-pengisian yang terbaik khususnya dalam 

menambah pengetahuan dan kefahaman terhadap al-Quran yang merupakan salah satu dari 

sumber utama umat Islam dan sebagai rahmat buat sekalian alam. 

6.0: Penghargaan 

Penulisan ini merupakan sebahagian daripada hasil kajian yang dijalankan oleh pengkaji-

pengkaji yang terlibat. Kajian ini dijalankan di bawah pembiayaan geran industri dengan kod 

USIM/AL-HIJRAH/FPQS/LUAR-S/43523. Sekalung penghargaan kepada pihak pembiaya 

dan semua yang terlibat dalam menjayakan kajian ini.  

